
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

সোনার তরী
১৫৫




ওই-যে শবদ চিনি— নূপুর-রিনিকি-ঝিনি,

কে গো তুমি একাকিনী আসিছ ধীরে।

যদি ভরিয়া লইবে কুম্ভ এসো ওগো, এসো মোর

হৃদয়নীরে।



যদি কলস ভাসায়ে জলে বসিয়া থাকিতে চাও

আপনা ভুলে

হেথা শ্যাম দূর্বাদল, নবনীল নভস্তল,

বিকশিত বনস্থল বিকচ ফুলে।

দুটি কালো আঁখি দিয়া মন যাবে বাহিরিয়া,

অঞ্চল খসিয়া গিয়া পড়িবে খুলে,

চাহিয়া বঞ্জুলবনে কী জানি পড়িবে মনে

বসি কুঞ্জতৃণাসনে শ্যামল কূলে।

যদি কলস ভাসায়ে জলে বসিয়া থাকিতে চাও

আপনা ভুলে।



যদি গাহন করিতে চাও এসো নেমে এসো হেথা

গহনতলে।

নীলাম্বরে কিবা কাজ, তীরে ফেলে এসো আজ,

ঢেকে দিবে সব লাজ সুনীল জলে।

সোহাগতরঙ্গরাশি অঙ্গখানি নিবে গ্রাসি,

উচ্ছ্বসি পড়িবে আসি উরসে গলে।

ঘুরে ফিরে চারি পাশে কভু কাঁদে কভু হাসে

কুলুকুলু কলভাষে কত কী ছলে!

যদি গাহন করিতে চাও এসো নেমে এসো হেথা

গহনতলে।

		 এই পাতা শেষ সম্পাদিত হয়েছে ১১:৫১টার সময়, ১৫ জুলাই ২০২২ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

